
TEMIR YO‘L STANSIYALARIDA 
STRELKALI O‘TKAZGICH 

QURILMALARI BO‘YICHA YO‘L 
QO‘YILGAN NOSOZLIKLAR VA 

ULARNING TAHLILI

Yunusova Gulshanoy Umarali qizi
Toshkent davlat transport universiteti

“Radioelektron qurilmalar va tizimlari” kafedrasi tayanch doktoranti
ORCID: 0009-0007-1453-6497

Annotatsiya. Maqolada temir yo‘l stansiyalarida qo‘llaniladigan strelkali o‘tkazgich qurilmalarida uchraydigan nosozliklar, 
ularning kelib chiqish sabablari, oqibatlari hamda bartaraf etish choralari ilmiy-texnik nuqtai nazardan tahlil qilingan. 
Temir yo‘l transportida strelkali o‘tkazgichlar harakat tarkibining xavfsiz va uzluksiz harakatlanishini ta’minlovchi muhim 
texnik elementlardan biri hisoblanadi. Ushbu qurilmalar stansiya va uchastkalarda poyezdlar yo‘nalishini o‘zgartirish, 
manyovr ishlarini bajarish hamda harakat xavfsizligini ta’minlash uchun xizmat qiladi. Shu bois, ularning texnik holati 
doimiy nazorat ostida bo‘lishi va aniqlangan nosozliklar tezkor ravishda bartaraf etilishi zarur. Maqolada avtomatika va 
telemexanika tizimlarida qo‘llaniladigan strelkali o‘tkazgichlarning ishlash prinsiplari, diagnostika jarayonlari hamda texnik 
xizmat ko‘rsatishni takomillashtirish bo‘yicha ilmiy-amaliy takliflar keltirilgan. Tadqiqot natijalari temir yo‘l transportida 
harakat xavfsizligini oshirish va nosozliklar sonini kamaytirishga qaratilgan.

Kalit so‘zlar: strelkali o‘tkazgich, temir yo‘l avtomatikasi, telemexanika, signalizatsiya, nosozlik, texnik diagnostika, 
profilaktik xizmat, harakat xavfsizligi, MOT-1.

Abstract. The article presents a scientific and technical analysis of failures occurring in railway turnout (switch) devices 
used at railway stations, including their causes, consequences, and mitigation measures. Turnout devices are among the 
most critical components of railway infrastructure, ensuring safe and uninterrupted train operations. These devices are 
employed to change train routes, perform shunting operations, and maintain traffic safety at stations and track sections. 
Therefore, their technical condition must be continuously monitored, and detected failures must be promptly eliminated. 
The paper examines the operating principles of turnout devices within railway automation and telemechanics systems, 
diagnostic procedures, and provides practical recommendations for improving maintenance practices. The research 
results are aimed at enhancing operational safety and reducing the frequency of failures in railway transport systems.

Keywords: turnout device, railway automation, telemechanics, signalling, failure, technical diagnostics, preventive 
maintenance, traffic safety, MOT-1.

Аннотация. В статье проведён научно-технический анализ неисправностей стрелочных переводных устройств, 
применяемых на железнодорожных станциях, а также рассмотрены причины их возникновения, последствия 
и меры по их устранению. Стрелочные переводы являются одним из ключевых элементов железнодорожной 
инфраструктуры, обеспечивающих безопасное и бесперебойное движение подвижного состава. Данные 
устройства используются для изменения маршрута поездов, выполнения маневровых работ и обеспечения 
безопасности движения на станциях и участках. В связи с этим их техническое состояние должно находиться 
под постоянным контролем, а выявленные неисправности — оперативно устраняться. В статье представлены 
принципы функционирования стрелочных переводов в системах автоматики и телемеханики, методы технической 
диагностики, а также предложения по совершенствованию технического обслуживания. Полученные результаты 
направлены на повышение уровня безопасности движения и снижение количества неисправностей на 
железнодорожном транспорте.

Ключевые слова: стрелочный перевод, железнодорожная автоматика, телемеханика, сигнализация, 
неисправность, техническая диагностика, профилактическое обслуживание, безопасность движения, MOT-1.

K I R I S H
Temir yo‘l transportining asosiy vazifalaridan biri — poyezdlar harakatining xavfsizligini ta’minlash 

hisoblanadi. Ushbu maqsadga erishishda stansiyalarda avtomatika va telemexanika qurilmalari muhim 
ahamiyat kasb etadi. Markazlashtirilgan strelkalarni o‘tkazish, ularni ishonchli tarzda bloklash hamda holatini 
nazorat qilish uchun elektr markazlashtirish tizimlarida strelkali elektr yuritmalar qo‘llaniladi [1].

Energiya manbaiga ko‘ra yuritmalar quyidagi turlarga bo‘linadi: elektromexanik, elektromagnit, 
elektropnevmatik va elektrogidravlik yuritmalar. Elektromexanik yuritmalar strelkalarni o‘zgartirish uchun doimiy 
yoki o‘zgaruvchan tokda ishlovchi elektr dvigatel hamda mexanik reduktordan iborat bo‘ladi. Elektromagnit 
yuritmalarda esa asosiy harakat tortuvchi elektromagnitlar, ya’ni solenoidlar yordamida amalga oshiriladi.

Strelkali elektr yuritmalar 

Energiya turi bo‘yicha

Elektromexanik, Elektromagnitli, Elektropnevmatik, Elektrogidravlik

O‘tkazish vaqti 
bo‘yicha

Strelkani o‘tkazish 
rejimi bo‘yicha

Qulflash turi bo‘yicha

Tezkor ishlovchi
Normal tezlikda ishlovchi
Sekin ishlovchi

Vzrezga chidamli (взрезные)
  Vzrezga chidamsiz 

(невзрезныe)

Ichki qulflovchi
Tashqi qulflovchi 

1-rasm. Strelkali elektr yuritmalarning tasnifi

M A V Z U G A  O I D  A D A B I Y O T L A R  S H A R H I
Adabiyotlar tahlili shuni ko‘rsatadiki, strelkali o‘tkazgich qurilmalarida yuzaga keladigan nosozliklar 

muammosi temir yo‘l transporti tizimida dolzarbligicha qolmoqda. Mavjud ilmiy tadqiqotlar asosan nosozliklarning 
turlarini aniqlash, ularning kelib chiqish sabablarini tahlil qilish hamda ekspluatatsion ishonchlilikni oshirishga 
qaratilgan. Shu bilan birga, real ekspluatatsiya sharoitlarida nosozliklarni kompleks tahlil qilish va ularning 
oldini olishga yo‘naltirilgan yangi texnik yechimlarni ishlab chiqish zarurati saqlanib qolmoqda.

T A D Q I Q O T  M E T O D O L O G I YA S I
Mazkur tadqiqot temir yo‘l stansiyalarida ekspluatatsiya qilinayotgan strelkali o‘tkazgich qurilmalarida 

yuzaga keladigan nosozliklarni aniqlash, tasniflash hamda ularning harakat xavfsizligiga ta’sirini tahlil qilishga 
qaratilgan. Tadqiqot jarayonida nazariy tahlil, statistik baholash va funksional diagnostika metodlarining 
kompleks yondashuvi qo‘llanildi.

Tadqiqot obyekti sifatida temir yo‘l stansiyalarida qo‘llaniladigan strelkali o‘tkazgich qurilmalari, jumladan, 
ularning mexanik, elektr va elektromexanik tarkibiy qismlari tanlandi. Tadqiqot predmeti esa ekspluatatsiya 
jarayonida yuzaga keladigan nosozliklar, ularning kelib chiqish sabablari hamda poyezdlar harakati xavfsizligi 
va ishonchliligiga ta’siri hisoblanadi.

Mavzu bo‘yicha mavjud holatni aniqlash maqsadida xalqaro ilmiy nashrlar, texnik standartlar va 
ekspluatatsion hujjatlar asosida tizimli adabiyotlar tahlili o‘tkazildi. Ushbu bosqichda strelkali o‘tkazgichlarda 
eng ko‘p uchraydigan nosozlik turlari hamda ularni aniqlash usullari belgilab olindi.

Nosozliklarning ekspluatatsion xususiyatlarini baholash uchun temir yo‘l stansiyalarida qayd etilgan 
nosozliklar bo‘yicha statistik ma’lumotlar tahlil qilindi. Nosozliklarning takrorlanish darajasi, yuzaga kelish 
chastotasi va vaqt bo‘yicha taqsimoti aniqlanib, ishonchlilikka eng katta ta’sir ko‘rsatuvchi elementlar belgilandi 
[3-5].

T A H L I L  V A  N A T I J A L A R
Temir yo‘l transportida strelkali o‘tkazgich qurilmalari poyezdlar harakatini xavfsiz va samarali tashkil etishda 

muhim ahamiyat kasb etadi [3]. Ushbu qurilmalar poyezdlarni zarur yo‘nalishga yo‘naltirish, marshrutlarni 
tayyorlash hamda signalizatsiya tizimlari bilan integratsiyalashgan holda ishlash imkonini beradi. Avtomatika 
va telemexanika tizimlari yordamida strelkali o‘tkazgichlarning masofadan boshqarilishi hamda ularning holatini 
doimiy nazorat qilish ta’minlanadi [12]. Biroq ekspluatatsiya jarayonida turli xil nosozliklar yuzaga kelishi harakat 
xavfsizligiga jiddiy tahdid solishi mumkin [8].

Strelkali o‘tkazgich qurilmalarining ishlash prinsipi
Strelkali o‘tkazgich qurilmasi quyidagi asosiy tarkibiy qismlardan iborat bo‘ladi:
1.	 Mexanik qism — strelka ostryaklari, yuritma mexanizmi, bog‘lovchi va tortuvchi elementlar;
2.	 Elektr yuritma — o‘tkazgich holatini o‘zgartiruvchi motor va reduktor;
3.	 Kontakt tizimi — nazorat signallarini uzatish uchun o‘rnatilgan kontakt guruhlari;
4.	 Avtomatika bloklari — boshqaruv va nazorat signallarini qayta ishlovchi elektron va releli qurilmalar.
Boshqaruv pulti orqali berilgan buyruq elektr yuritma motoriga uzatiladi, mexanik mexanizm yordamida 

strelka ostryagi belgilangan pozitsiyaga o‘tkaziladi va kontakt tizimi orqali ularning holati nazorat qilinadi [7].
Ostryakni qulflash funksiyasi elektr yuritma tarkibiga integratsiyalashgan bo‘lib, uning konstruktiv sxemasi 

2-rasmda tasvirlangan.0

2-rasm. Strelkani qulflash funksiyasini konstruktiv sxemasi

ED — elektrodvigatel, elektr energiyasini mexanik energiyaga aylantirish vazifasini bajaradi.
FM — friksion mufta, strelka uchi (ostryak) bilan ramali rels oralig‘iga begona qattiq jism tushib qolgan 

hollarda dvigatelga tushadigan ortiqcha yuklamani o‘z zimmasiga olib, uni kuyishdan himoya qiladi.
PM — uzatuvchi mexanizm (reduktor), elektrodvigatelning aylanish momentini kuchaytirish uchun xizmat 

qiladi va natijada strelkali elektr yuritmaning harakat kuchini oshiradi.
P — o‘zgartirgich, shiber yordamida aylanish harakatini bo‘ylama (tekis) harakatga o‘zgartirib, ushbu 

harakatni strelkaning tortqisiga uzatadi.
O — cheklovchi, bo‘ylama harakatni ma’lum chegarada to‘xtatish vazifasini bajaradi.
ZM — qulflovchi mexanizm, tashqi kuchlar ta’siri natijasida ostryakning ramali relsdan chiqib ketishining 

oldini oladi.
AP — avtoulagich, strelkaning holati haqida signal beruvchi element hisoblanadi.
Shuni alohida ta’kidlash joizki, strelkali elektr yuritmaning real konstruksiyasi 2-rasmda keltirilgan 

sxemadan farq qilishi mumkin. Jumladan, friksion mufta (FM) ayrim holatlarda uzatuvchi mexanizm ichiga 
joylashtiriladi va ular yagona korpusda birlashtiriladi. O‘zgartirgich sifatida esa shiberdan tashqari vintli juftlikka 
asoslangan uzatmalardan ham foydalanilishi mumkin.

Avtoulagich AP ikki turga bo‘linadi: kontaktli va kontaktsiz. Kontaktli AP tarkibida ishchi kontakt mavjud 
bo‘lib, u elektr dvigatelni avtomatik o‘chirish funksiyasini bajaradi. Ayrim elektr yuritma tuzilmalarida reduktor 
R bilan o‘zgartirgich P orasiga kesuvchi (vzrez) ulagich o‘rnatilishi mumkin. Ushbu element strelka kuch bilan 
o‘tkazilganda yuritmaning shikastlanishidan himoya qiladi.

Ba’zi elektr yuritmalarda qulflovchi mexanizm ZM mavjud bo‘lmasligi mumkin, biroq bu holat 2-rasmda 
ko‘rsatilgan umumiy sxemaning asosiy ishlash prinsipini o‘zgartirmaydi.

Me’yoriy talablar. Strelkali elektr yuritmalarga qo‘yiladigan asosiy talablar O‘zbekiston Respublikasi Texnik 
Foydalanish Qoidalarining 90-bo‘limida belgilangan. Ushbu talabga ko‘ra, markazlashtirilgan strelkalar quyidagi 
shartlarga javob berishi lozim: strelka holatiga qarab ostryak ramali relsga va o‘zak krestovinaga ishonchli 
yopishgan bo‘lishi kerak; strelka ostryagi yoki harakatlanuvchi o‘zak qulflangan bo‘lishi lozim; yopishgan 

qismlar orasidagi masofa 4 millimetrdan oshmasligi shart; qarama-qarshi tomondagi ostryak bilan ramali rels 
orasidagi masofa esa 125 millimetrdan kam bo‘lmasligi kerak [13].

Temir yo‘l stansiyalarida kuzatilgan tipik nosozliklar. Mexanik nosozliklar — yuritma mexanizmining 
qotib qolishi yoki sinishi; strelka ostryagining noto‘g‘ri yopilishi; klyammerning tiqilib qolishi; harakatlanuvchi 
qismlarda ifloslanish yoki korroziya.

Elektr nosozliklar — kontakt guruhlarida uzilish yoki oksidlanish; elektr yuritma dvigatelining kuyishi; rele 
kontaktlarining ishdan chiqishi; saqlagichlarning kuyishi (masalan, 5-A nominaldagi).

Avtomatika tizimidagi nosozliklar — obyektli kontroller platalarining ishdan chiqishi (MOT-1 va boshqalar); 
kabel liniyalarida uzilish yoki qisqa tutashuv; boshqaruv signali uzilishi natijasida marshrutning tayyorlanmasligi.

Nosozliklar tahlili (amaliy kuzatuvlar asosida)
O‘tkazilgan texnik tahlil natijalariga ko‘ra, quyidagi holatlar qayd etilgan:
— strelka yuritma o‘zagining joyidan siljishi, mexanik qismlarning bo‘shashishi va ortiqcha yuklama 

natijasida yuzaga keladi;
— kontrol tayanchining sinishi nazorat tizimida noto‘g‘ri signal shakllanishiga olib keladi;
— poyezd harakati vaqtida marshrutning avtomatik blokirovkasini yopish zarurati xavfsizlik nuqtai 

nazaridan yuzaga keladi;
— kontakt bloklarida aloqa yo‘qolishi signalizatsiya tizimining noto‘g‘ri ishlash xavfini oshiradi;
— obyektli kontroller MOT-1 platasining ishdan chiqishi boshqaruv signallarining to‘liq uzatilmasligiga olib 

keladi.
Strelkali elektr yuritmada rad etishlar sabablari. 2023-yil tahlillariga ko‘ra, quyidagi omillar rad etishlarga olib 

kelgan: strelka ustidan nazorat yo‘qolishi sabablaridan biri sifatida strelka kabelining izolyatsiya qarshiligining 
me’yordan pasayishi; elektr dvigateli yakor g‘altagi chiqish simlarining uzilishi va kollektor payvandining ajralishi 
natijasida dvigatelning ishdan chiqishi; texnologik jarayonlarni bajarish vaqtida mas’ul xodimlar tomonidan 
o‘lchash va tekshirish ishlarining sifatsiz amalga oshirilishi; turli ob-havo sharoitlarida qurilmalarga zarar yetishi; 
elektr yuritmaga begona jismlar tushishi natijasida korpus va zaslonka mahkamlagichining shikastlanishi; 
shuningdek, strelkali elektr yuritmaning boshqaruv bloklaridagi relelarning ishlamay qolishi va boshqa omillar 
[1-4].

1-jadval. Strelkali o‘tkazgichlardagi nosozliklar statistikasi

Korxonalar
Strelkali o‘tkazgich qurilmalari bo‘yicha ro‘y bergan nosozliklar

O‘sish

2023 2024

SHCH-1 18 22 +4

SHCH-3 9 9 0

SHCH-4 2 1 -1

SHCH-5 2 1 -1

SHCH-6 1 1 0

SHCH-7 2 5 +3

SHCH-8 3 5 +2

SHCH-9 5 1 -4

SHCH-10 1 3 +2

SHCH-11 1 5 +4

Nosozliklarning oldini olish bo‘yicha tavsiyalar. Nosozliklarning oldini olish maqsadida mexanik qismlarga 
muntazam moylash ishlari va texnik xizmat ko‘rsatish, kontakt guruhlarini davriy tozalash va tekshirish, elektr 
yuritmalarini rejali diagnostikadan o‘tkazish, zaxira elektron platalar va saqlagichlarni doimiy mavjud holatda 
saqlash, shuningdek, avtomatika tizimlarida kabel izolyatsiyasi holatini tekshirish va zarur himoya choralari 
ko‘rish tavsiya etiladi.

X U L O S A  V A  T A K L I F L A R
Strelkali o‘tkazgichlarning ishonchli ishlashi temir yo‘l transporti xavfsizligini ta’minlashning asosiy 

omillaridan biri hisoblanadi. O‘tkazilgan tadqiqot natijalari shuni ko‘rsatadiki, temir yo‘l stansiyalarida strelkali 
o‘tkazgich qurilmalarida eng ko‘p uchraydigan nosozliklar relelarning ishlamay qolishi, mexanik eskirish, elektr 
zanjirlarining uzilishi, kontaktlarning ishdan chiqishi, avtomatika tizimidagi elektron elementlarning nosozligi 
hamda strelka elektrodvigatellarida yuzaga keladigan nosozliklar bilan bog‘liqdir. Ushbu nosozliklar bo‘yicha 
tasniflash va aniqlash mezonlari tahlil qilinib, ularning oldini olishga qaratilgan ilmiy-amaliy tavsiyalar ishlab 
chiqildi. Nosozliklarni erta aniqlash va ularni bartaraf etishga qaratilgan tizimli yondashuv poyezdlar harakati 
xavfsizligini sezilarli darajada oshirish imkonini beradi.

